
Максат: Балаларны сюжетлы-рольле уеннар аша физик яктан чыныктыру. Гимнастик эскәмиядә йөрү, сикереп төшү, аркан буенча йөрү, дуга астыннан чүгәләп чыгу элементларын дөрес итеп башкару күнекмәләрен ныгыту. Өлкәннәр хезмәте белән таныштыруны дәвам итү. Тракторчы хезмәтенә карата хөрмәт тәрбияләү.

Җиһазлау: Гимнастик эскәмия ( тар рейкалы), аркан ( диаметры 1,5-3 см), дуга, руль (һәр балага), басу һәм трактор күренеше булган картиналар, бубен, туплар, кыршаулар.

Әзерлек эшләре: Шөгыль башланганчы балалар белән бергәләп тракторларның җир сөрүен сүрәтләгән картина буенча эш алып бару. Тракторларның бер-бер артлы тезелеп, тигез буразналар салып эшләүләренә игътибар итү.

Балалар спорт киемнәреннән залга керәләр.
Тәрбияче: Балалар, безнең бүген гадәти генә шөгыль түгел. Без сезнең белән уеннар уйнарбыз, сәяхәт итәрбез, әңгәмә корырбыз. Әйтегез әле, һәрвакытта безнең өстәлебез түрен нәрсә бизи?

Балаларның җаваплары тыңлана.
Тәрбияче: Сез бик дөрес җавап бирдегез. Кайда гына булсак та, безнең өстәлебез түрен икмәк бизи. Ә менә ипи өстәлгә куелганчы нинди юллар уза икән, сезнең бу хакта уйлап караганыгыз булмадымы? Әйтегез әле, ипине нәрсәдән пешерәләр?

Балалар: Оннан.

Тәрбияче: Ә онны каян алалар?

Балалар: Бодайны тегермәндә тартып он ясыйлар.

Тәрбияче: Әйе, ә бодайны каян алалар соң?
Балалар: Ул басуда үсә.

Тәрбияче: Аны кем үстерә?

Балалар: Игенче.

Тәрбияче: Ә игенче дип кемне атыйлар? Балалар, мин сезгә бер табышмак әйтәм, тыңлагыз: 
Ат түгел, кешнәми,

Йөз аттан ким эшләми:

Үзе йөри тыр да тыр,

Йә, бу нәрсә кем әйтер?

Балаларның җаваплары тыңлана.

Балалар: Трактор.

Тәрбияче: Дөрес. Балалар, без сезнең белән бик күп һөнәрләр беләбез. Шулар арасында иң зур хөрмәткә лаек, иң кирәкле һөнәр – ул тракторчы һөнәре. Ничек уйлыйсыз, икмәк үстерүдә тракторчының роле нинди?
Балалар: Ул трактор йөртә, тракторы белән җир сукалый, тырмалый, чәчә.

Тәрбияче: Сез бик дөрес санап үттегез. Безнең Фәнилнең, Алиянең әтиләре тракторда эшлиләр. Алар иртә таңнан кичкә кадәр басуларда үзләренең тракторлары белән хезмәт итәләр. Балалар, мин бүген сезне тракторчы булып уйнарга, басуга сәяхәт итәргә чакырам. Әйдәгез, бергәләшеп сәяхәтебезне башлыйбыз.
Балалар бубен яисә музыкага хәрәкәт итәләр.
I. 
Балалар тәрбияче командасы буенча зал буйлап йөрү, йөгерү, аяк очларына, үкчәгә, аяк табанының тышкы кырына басып, тезләрне югары күтәреп, йөрүне үкчәдән аяк очларына таба күчереп хәрәкәт итәләр. Тәрбияче биргән төрле биремнәрне үтәп, зал тирәли борылышлар ясап, икешәрләп колоннага төшәләр.
Тәрбияче: Менә балалар, без сезнең белән басуга килдек. Әйтегез әле, тракторда эшләү өчен нинди булырга кирәк?
Балалар: Көчле, сәламәт, тырыш...

Тәрбияче: Бик дөрес, әйдәгез без дә сезнең белән тәнебез сәламәт, көчебез ташып торсын өчен күнегүләр ясап алыйк.

II.
1. “Тракторга карау” – Аяклар бергә, куллар аста. Кулларны туры итеп югару күтәрү, аяк очларына басып югарыга карау, тураеп басу ( 5 тапкыр).

2. “Тракторның як-ягын карау” – Аяклар иң өсте киңлегендә, куллар билдә. Гәүдәне уң якка бору, тураеп басу. Сулга бору, тураеп басу ( 6 тапкыр).
3. “Тракторга менү” – Аяклар бергә, куллар билдә. Уң тезне күтәрү, сул кул өстә, тураеп басу. Сул тезне күтәрү, уң кул өстә, тураеп басу ( 6 тапкыр).

4. “Тракторга утырабыз” – Аяк очлары аерым, үкчәләр бергә, куллар билдә. Чүгәләү, кулларны алга сузу, тураеп басу ( 5 тапкыр).

5. “Тракторның тизлеген көйләү ” – Утырган хәлдә, аяклар бергә, куллар аста. Кулларны чиратлаштырып, уч төпләрен аска каратып алга таба сузу (6 тапкыр).

6. “Трактор китә” – Аяклар бергә, куллар билдә. Алга таба хәрәкәт итеп сикерү.

Тәрбияче: Без сезнең белән физик күнегүләр аша трактор белән таныштык, аңа утырып йөртеп тә карадык. Ә хәзер эшкә керешсәк тә була торгандыр. Әйдәгез, тракторларыбызны кабызыйк та, җир эшкәртеп карыйк, тракторыбыз азрак ватылып китсә ремонтларбыз. Балалар, трактор бары тик юлдан гына, тигезлекне саклап, куркынычсызлык кагыйдәләрен үтәп йөрергә тиеш.
Тәрбияче хәрәкәтне башта үзе эшләп күрсәтә.
1. “Тракторны йөртү”. Гимнастик эскәмиядә йөрү. Гәүдә туры, куллар билдә, гимнастик эскәмиядән дөрес итеп сикереп төшү.
Тәрбияче: Без сезнең белән бик оста трактор йөртүчеләр икән бит. Ә менә җир сөрү тагы да күбрәк төгәллек һәм игътибар сорый. Тракторлар саф-саф булып тезелеп җир сукалыйлар. Буразнадан кырыйга чыгарга, рәтне бозарга ярамый.
Балалар 4 колоннага тезеләләр.
2. “Трактор җир эшкәртә” – Аркан буенча атлап йөрү. Гәүдә туры, кулда руль. Балалардан тигез рәтләр белән аркан буенча дөрес итеп атлау сорала.
Тәрбияче: Балалар, сез бик тырыш һәм оста тракторчылар булып чыктыгыз бит. Шулай кызып кына эшләгәндә тракторыбыз сүнеп китте. Әйдәгез аны ремонтлап карыйк.

3. “Трактор ватылды” – Дуга астыннан чыгу. Балалар рәт булып тезеләләр, атлап баралар. Каршыга куелган дуга астыннан чүгәләп чыгалар.

III.
Тәрбияче: Балалар, сез бик тырышып эшләдегез, хәзер уйнап ял итеп алсак та ярар. Мин сезне уен-эстафетага чакырам. Сез тракторчының кем икәнен, аның ничек итеп трактор йөртүен, ничек җир сөрүен беләсез. Язгы чәчүдән соң иң тырыш тракторчы сайлана һәм аңа “Сабан батыры” дигән мактаулы исем бирелә. Мин үзебезнең арадан сабан батырын сайлап, сезне игътибарлылыкта, җитезлектә сынап карарга телим.
Хәрәкәтле уен уйнау. Балалар ике командага бүленеп басалар һәм ике этапта ярышалар.
1 этап. “Җир сукалау”. Беренче бала биленә кыршау киеп билгеләп куелган аралыкны йөгереп уза, йөгереп кире килә, кыршауны үзеннән соңгы иптәшенә кияргә булыша. Шул рәвешле команданың һәр баласы биремне кабатларга тиеш.

2 этап. “Орлык чәчү”. Команданың беренче баласы кулына туп тотып билгеләнгән араны алга таба хәрәкәтләнеп сикереп уза, кыршау эченә тупны куя, кире урынына сикереп килә. Икенче бала кыршауга кадәр тиз-тиз атлап бара, тупны ала, кире урынына тиз-тиз атлап килә, өченче балага тупны тоттыра. Калган балалар уенны шул тәртиптә дәвам итәләр.
Тәрбияче: Балалар, мин сезнең җитезлегегезгә һәм игътибарлы булуыгызга сокланып карап тордым. Сез барыгыз да “Сабан батыры” дигән исемгә һәм мактауга лаек. Афәрин, булдырдыгыз. Бүгенге шөгыльдә сез тракторчы һөнәренең җиңел түгеллеген, әмма, мактауга һәм хөрмәткә лаек икәнен аңлагансыздыр дип уйлыйм . Безнең Фәнил һәм Алиябез үзләренең әтиләре, аларның тракторчы булулары белән чын күңелдән горурлана алалар. Инде безгә бүгенге уен-шөгылебезне тәмамлап кире үзебезнең уенчыкларыбыз янына кайтсак та була торгандыр.

Тәрбияче командасы буенча атлап залдан чыгалар.
Шөгыль тәмам.

